
(Inatsisartunut ilaasortaq Aqqaluaq B. Egede, Inuit Ataqatigiit)  

 

Nappaatit suut napparsimasut sivikitsumik piffissamiluunniit aalajangersimasumik 

sivisussusiligaanngitsumi Danmarkiliarlutik katsorsartikkiartortariaqalertanerannik kinguneqartarnersut 

pillugit Naalakkersuisut UPA2019-mi nassuiaammik saqqummiussinissaat pillugu Inatsisartunut 

aalajangiiffigisassatut siunnersuut. Nassuiaammi aningaasatigut nakorsaanikkullu periarfissat suut 

ungasinnerusoq isigalugu napparsimasunik Danmarkimut katsorsartikkiartortunik ikilisitsisinnaasut 

ilanngunneqassapput.  

(Inatsisartunut ilaasortaq Tillie Martinussen, Suleqatigiissitsisut)  

 

Aallarniutigalugu qujarusuppugut siunnersuummut peqqinnissaqarfimmilu sulisut nersualaarusullugit. 

Sivisuumik sulisarput, uleruluttaqaat, sapinngisannguaminnillu nuna tamakkerlugu napparsimasunik 

pitsaanerpaamik kiffartuussinerusuttarlutik. Suleqatissaaleqipput taamaattumik ilungersoqaat.  

Taamatulli oqareerluta isumaqarpugut ajornartorsiorfiusoq tassaasoq napparsimasut nappaataannik 

paasiniaasarnissaq. Nappaallu suussuserneqareeraangat kiffartuussineq nunani assigerusutatsitulli 

pitsaatigisarpoq.  Sakialluut akiorniarlugu kapuuisarnerit aallarteqqittariaqarput aamma nappaatipalaanut 

pinaveersaartitsineq pingaartittariaqarpoq, innuttaasut peqqinnerunissaannut najoqqutassanut 

ingerlasunut ilanngullugu.  Aamma pikkoriffiginerusariaqarparput peqqinnissaqarfimmut amerlanerusunik 

aningaasaliissuteqartarnissarput.  

Uannga siunnersuuteqartup kissaatigaa Danmarkimut suliaritikkiartortartut ikilisinneqarnissaat aamma 

tassunga atatillugu siunertaagunarpoq aamma nunanut allanut katsorsartikkiartortartut ikisarnissaat - 

pisariaqalissappat? 

Upperaarput neriullutalu pitsaassasoq pikkorissunit passunneqartarnissaq pingaarnerusoq 

apeqqutaatinnagu sumi ingerlanneqarnersoq. Soorunami uggornarpoq napparsimasut nunanut allanut 

katsorsartikkiartortariaqartarnerat kisianni ajoraluartumik ulluinnarni sulisooreersut pisariaqartitagut 

pingaarutilinnut sulisussagut pigiinnartarnissaat ajornartorsiutigaarput.  

 

Tunngaviusut salliuteriartigit; tassani pitsaasunik akissaasersuinissarput, aamma sulisussarsiortarnissarput 

sulisooreersullu tigummiinnartarnissaat sulitut suut pineqaraluarpataluunniit aamma pitsaanerusunik 

inissaqartitsinissaq, atuarfeqarnisaq il.il.  

Tassa suulluunniit tunngaviusumik sulisooreersut tigummiinnartarnissaannut pingaarutillit. Suleqatigiilluta 

peqqinnissaqarfik ineriartorteriartigu - sulisooreersullu tigummiinnartarnissaannut nutaamik eqqarsarluta.  



 

 

Suleqatigiissitsisuni tikkuarsinnaavagut; meeqqeriviit, atuarfiit, nooqataasut ikiornissaat, isumaqatigiissutit 

sivisunerusumik atasartussat immikkut ajunngitsorsiassartalerlugit, peqqinnissaqarfimmi sulisut 

nunaqavissut atugarissaarnerunissaat, piginnaanngorsaanissaq aamma ilinniakkamik qaffassaanissat kiisalu 

sulisussarsiornermi aaqqissuussinerit pitsaanerusut.  Tamatuma sanitigut isumaqarpugut ilinniakkamut 

tulluartut attaviit, inoqatinik peqateqartarnissat ataatsimuualaarnertallit, akuersaarneq aamma 

ilinniakkatigut unamminartut nunani allani siumugassaanngitsut qimerloornissaat aamma 

pingaaruteqarpoq.  

 

Siunnersuut ammaffigivarput aamma ingerlateqqikkusupparput ataatsimiititaliamut neriuutigalugu sulisut 

pigiinnartarnissaannut, pilersaarutissanik sulisoreersullu pigiinnartarnissaannut isumassarsianik pitsaasunik 

pissarsiumaarluta.  

 

Taannatuaagunarpoq qularnaagassarput sullissinerup pitsaanerulernissaanut aamma napparsimasut 

amerlanerit nunatsinni passunneqartarnissaannut. Qularutissanngilarmi avatangiisini sungiusimasani 

katsorsarneqarnissaq, sualummik inuunermut ulorinartorsiortitsisinnaasut nappaatit eqqarsaatigalugit, 

iluaqutaasartussaasoq.  

 

 

 


